
Behean sinatzen dugun talde parlamentariook, Legebiltzarreko Erregelamenduan ezarritakoaren babesean, honako mozio hau aurkezten dugu, Osoko Bilkuran eztabaidatzeko: Nafarroako Gobernua premiatzen da Sendagaien Europako Agentziak onetsitako medikamentu berrietarako sarbidea arindu diezaien horien beharra duten pazienteei. Mozio honen jarraipena Osasun Departamentuak eginen du. 
Zioen azalpena. 
Mozio hau Biriketako Minbizia duten Pazienteen Espainiako Elkartearen ekimenez aurkezten dugu. Honen bidez lortu nahi dena da prozedurak arintzea, medikamentu berritzaileak albait lasterren irits daitezen biriketako minbizia duten pazienteengana. Guk, berriz, medikamentu horiek behar dituzten gaixo guztiengana irits daitezen eskatzen dugu. 
Gaur egun, pronostiko zalantzagarriko gaixotasun asko diagnostikatzen dira, eta Europako Medikamentu Agentziak (aurrerantzean, EMA) onartutako medikamentu batzuk mesedegarriak izan daitezke horien tratamendurako; hala ere, zenbaitetan, arrazoi burokratikoengatik edo beste arrazoi batzuengatik, behar diren baimenak atzeratu egiten dira, eta, hori horrela, medikamentu horiek ezin zaizkie behar bezalako prestasunez agindu pazienteei; izan ere, batzuetan, bi urte baino gehiago behar izaten dira, eta, kasu batzuetan, batez beste 611 egun. 
Atzerapen horiek eta medikamentu batzuk eskuragarri ez egoteak berdin eragiten diete osasun publikoko nahiz osasun pribatuko pazienteei; izan ere, farmazia-konpainiek ez dute berrikuntza berririk merkaturatzen gure herrialdean, harik eta Osasun Ministerioak finantzaketa-prozesua ebazten duen arte. 
Era berean, gero eta gehiago egiaztatu da medikuntza pertsonalizatuak eta diagnostiko genetikoak paziente onkologikoen tratamendurako duten garrantzia. Europak onartutako farmako onkologiko berri gehienak medikuntza pertsonalizatukoak dira jada, zeina paziente bakoitzaren ezaugarri indibidualen arabera, tratamendu eraginkorrena erabiltzea lortzen baitu, eta, aldi berean, bere segurtasun-profila hobetu. Mozio hau aurkeztera bultzatzen gaituen beste arrazoietako bat da. 
Hori guztia dela-eta, honako erabaki-proposamen hau aurkezten da: 
Nafarroako Parlamentuak Nafarroako Gobernua premiatzen du susta dezan, Osasun Departamentuaren bidez eta Osasun Ministerioaren Sendagaien Prezioen Ministerioarteko Batzordearen barruan, paziente onkologiko guztientzat EMAk baimendutako sendagaien onarpena bizkortzea, arreta berezia jarriz alternatiba terapeutikorik gabeko mutazioen kasuetan eta hala behar duten beste paziente batzuetan. 

